
1. Անհրաժեշտությունը
Դաբաղ հիվանդությունը պատկանում է խիստ վտանգավոր վարակիչ հպավարակային հիվանդությունների շարքին և դաբաղի կանխարգելման ուղղությամբ իրականացվող միջոցառումները (պատվաստումներ) ռազմավարական նշանակություն ունեն։
ՀՀ կառավարության 2006 թվականի օգոստոսի 30–ի «Կենդանիների կարանտինային, հատուկ վտանգավոր և պարտադիր ծանուցման ենթակա հիվանդությունների ցանկը հաստատելու մասին» N 1081–Ն որոշմամբ (այսուհետ՝ Որոշում) հաստատված հավելվածի ցանկում դաբաղ հիվանդությունը ընդգրկված է միաժամանակ որպես կարանտինային, հատուկ վտանգավոր, ինչպես նաև պարտադիր ծանուցման ենթակա հիվանդությունների ցանկերում։
Հայաստանի Հանրապետությունը 1997 թվականից հանդիսանում է Կենդանիների առողջության համաշխարհային կազմակերպության (այսուհետ՝ ԿԱՀԿ) լիիրավ անդամ-երկիր և «Անասնաբուժության մասին» ՀՀ օրենքի 19-րդ հոդվածի համաձայն՝ Հայաստանի Հանրապետությունում արձանագրվող կենդանիների վարակիչ հիվանդությունները ենթակա են պարտադիր ծանուցման և գրանցման՝ այդ թվում նաև միջազգային մակարդակով։ Միջազգային ծանուցումը կատարվում է ԿԱՀԿ-ի պաշտոնական կայքէջում՝ սահմանված ընթացակարգերի համաձայն:
Հայաստանի Հանրապետությունը հանդիսանալով Անկախ Պետությունների Համագործակցության (ԱՊՀ) անդամ երկիր՝ 2014 թվականի մայիսի 30-ի որոշմամբ սահմանված «Դաբաղի դեմ պայքարի և կանխարգելման համատեղ համալիր միջոցառումների ծրագիր» համագործակցության ծրագրի շրջանակներում ստանձնել է պարտավորություն՝ ապահովելու կայուն անասնահամաճարակային իրավիճակ, կենդանական ծագման հումքի և մթերքի արտադրության, արտահանման և ներկրման համար բարենպաստ պայմաններ:
Հանրապետությունում պարտադիր ծանուցման ենթակա, հատուկ վտանգավոր և կարանտինային վարակիչ հիվանդությունների արձանագրման դեպքերում սահմանվում է կարանտինային ռեժիմ և համաձայն միջազգային պայմանագրերի, կիրառվում են արտահանման և ներկրման համապատասխան սահմանափակումներ՝ հանգեցնելով զգալի տնտեսական վնասների:
Այս համատեքստում, կայուն անասնահամաճարակային իրավիճակի ապահովման նպատակով հանրապետությունում յուրաքանչյուր տարի իրականացնում են կանխարգելիչ միջոցառումներ՝ գյուղատնտեսական կենդանիների հակադաբաղային պատվաստումներ։
Հարկ է նշել, որ դաբաղի վիրուսը առանձնանում է իր բազմաթիվ տեսակներով և դրանց ենթատեսակներով, իսկ յուրաքանչյուր տեսակի (որոշ դեպքերում ենթատեսակի) նկատմամբ պատվաստանյութի կիրառումը կենդանիների մոտ ապահովում է վարակամերժություն կոնկրետ տեսակի/ենթատեսակի նկատմամբ, ինչը նշանակում է, որ տարածք նոր տեսակի/ենթատեսակի ներթափանցման դեպքում անասնագլխաքանակը մնում է զգայուն տվյալ տեսակի/ենթատեսակի նկատմամբ։
Այսպես՝ վերջին տարիներին հակադաբաղային պատվաստումների շնորհիվ հանրապետությունում ձևավորվել էր կայուն անասնահամաճարակային իրավիճակ։ Սակայն, 2016 թվականին գրանցվեց դաբաղի դեպք՝ պայմանավորված գենետիկորեն նոր՝ A տիպի AGVII դաբաղի վիրուսի ենթատիպով, որը, համաձայն միջազգային պայմանագրի, 2016 թվականին հրապարակվեց ԿԱՀԿ-ի պաշտոնական կայքէջում։ Վերջինս հանգեցրեց Հայաստանի Հանրապետությունից կենդանական ծագման հումքի և մթերքի արտահանման գործընթացի տևական ժամանակ արգելափակմանը (հղումը՝ https://fsvps.gov.ru/importexport/armeniya/ogranicheniya-na-vvoz-10; կցվում է՝ ФС-ЕН-8634,  20․01․2016):
2025 թվականի հունվարի 31-ին տարածաշրջանի համար դաբաղի վիրուսի նոր SAT-1 տիպի դեպք արձանագրվեց Բահրեյնի թագավորությունում, որի մասին պաշտոնական տեղեկատվությունը հրապարակվեց ԿԱՀԿ-ի պաշտոնական կայքէջում։ Հիվանդությունը կարճ ժամանակահատվածում տարածվեց Իրաքի Հանրապետության մի շարք նահանգներում (առաջին դեպք՝ 2025 թվականի մարտի 19-ին) և, այնուհետ՝ Թուրքիայի Հանրապետությունում և Քուվեյթի Հանրապետությունում (https://wahis.woah.org/#/event-management)։ ԿԱՀԿ-ի հրապարակումների համաձայն՝ հիվանդության տարածումը շարունակվում է և ներկայումս դաբաղի դեպքեր են արձանագրվել Հայաստանի Հանրապետության սահմանին հարող Թուրքիայի մի շարք տարածաշրջաններում, ինչը ստեղծված իրավիճակը դարձնում է խիստ մտահոգիչ (հղումը՝ https://wahis.woah.org/#/in-event/6589/dashboard, կցվում է) և կարող է չնախատեսված իրավիճակների պատճառ հանդիսանալ։ 
Հարկ է նշել, որ Հայաստանի Հանրապետությունում իրականացվող «Գյուղատնտեսական կենդանիների պատվաստում» ծրագրի շրջանակներում կիրառվող A Իրան 2005 և AG-VII, O Պան Ասիա-2, Ասիա-1, Sindh-08 և SAT-2 տիպերի դեմ բազմավալենտ հակադաբաղային պատվաստանյութը պարունակում է միայն տարածաշրջանում շրջանառվող դաբաղի վիրուսի ենթատիպերը և չի պարունակում արձանագրված դաբաղի վիրուսի նոր SAT-1 տեսակը, ուստի հանրապետության տարածքում առկա կենդանիների մոտ չի ձևավորում SAT-1 տեսակի նկատմամբ վարակամերժություն։ Այսպիսով, հանրապետության տարածքում պահվող կենդանիները դաբաղի վիրուսի SAT-1 տեսակի նկատմամբ համարվում են զգայունակ։ 
«Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» ՓԲԸ-ի կողմից իրականացվել է դաբաղ հիվանդության հանրապետություն ներթափանցման և տարածման դեպքում հնարավոր վնասների կանխատեսումները, համաձայն որի ընդհանուր վնասը կարող է կազմել 5,93 մլրդ ՀՀ դրամ։ 
Հարկ է նշել , որ հաշվարկները ներառում են միայն ուղղակի տնտեսական վնասները և հաշվարկված չեն արտահանման սահմանափակումները և այլ գործոններ։
Հաշվարկները հիմնված են միջին ցուցանիշների վրա, և իրական վնասը կարող է տատանվել՝ կախված տարբեր գործոններից՝ հիվանդության տարածման արագությունից, հիվանդացության ցուցանիշից, կենդանիների դիմակայության աստիճանից և մի շարք այլ։
Հաշվի առնելով դաբաղի վիրուսի նոր SAT-1 տեսակի արագ տարածման  և արագ զարգացման բնույթը, հնարավոր տնտեսական վնասները (կցվում է), ինչպես նաև  «ՀՀ Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» ՓԲԸ-ի 2025 թվականի հուլիսի 14-ի N 01-04/57, ՀՀ սննդամթերքի անվտանգության տեսչական մարմինը 2025 թվականի հուլիսի 25-ի N/03.6/9736-2025, հուլիսի 30-ի N /03.3/10101-2025 գրությունները (կցվում է) և ՀՀ էկոնոմիկայի նախարարությունում հուլիսի 28-ին շահագրգիռ մարմինների հետ կայացած հանդիպման արդյունքները՝  կենդանիների մոտ կայուն վարակամերժություն ստեղծելու, հիվանդության հանրապետության տարածք ներթափանցելու և հետագա տարածումը կանխելու նպատակով խիստ անհետաձգելի է հրատապ ձեռնարկել գյուղատնտեսական կենդանիների պատվաստման գործընթացը։
[bookmark: _GoBack]Այս համատեքստում, առանձնահատուկ կարևորություն է ստանում Ռուսաստանի դաշնության «Կենդանիների առողջության պահպանման դաշնային կենտրոն» (ФГБУ ВНИИЗЖ) հաստատության կողմից 2025 թվականի օգոստոսի 1-ի N ФС-КС-7/14947 գրությամբ (կցվում է) ստացված առաջարկը, ըստ որի պատվաստանյութի մատակարարումը կարող է կատարվել 14-30 օրվա ընթացքում։ 
Այսպիսով, պատվաստման միջոցառումների իրականացման հրատապությունից ելնելով առաջացել է դաբաղի վիրուսի SAT-1 տիպի դեմ պատվաստանյութի գնման և միջոցառումների իրականացման համար համապատասխան ֆինանսական միջոցների տրամադրման անհետաձգելի պահանջ։
Այս համատեքստում սույն նախագծի ընդունումը դառնում է հրատապ։ Վերջինիս ընդունման արդյունքում հնարավորինս սեղմ ժամկետներում նախատեսվում է ձեռքբերել համապատասխան պատվաստանյութը և իրականացնել անասնագլխաքանակի պատվաստում՝ ապահովելով կայուն անասնահամաճարակային իրավիճակը ՀՀ-ում։

2. Ընթացիկ իրավիճակը և խնդիրները
Հանրապետությունում կայուն անասնահամաճարակային իրավիճակ ապահովելու նպատակով ՀՀ էկոնոմիկայի նախարարությունը գրություններով դիմել է Ռուսաստանի դաշնության «Կենդանիների առողջության պահպանման դաշնային կենտրոն» (ФГБУ ВНИИЗЖ) հաստատությանը և «Շոլկովսկի բիկոմբինատ» կազմակերպությանը, ինչպես նաև Իրանի Իսլամական Հանրապետությանը՝ դաբաղի վիրուսի  SAT-1 տիպի  պատվաստանյութի առկայության, գնային առաջարկի և ձեռքբերման հնարավորության վերաբերյալ։
Իրանի Իսլամական Հանրապետությունը Իրանի Իսլամական Հանրապետությունում Հայաստանի Հանրապետության առևտրական կցորդի միջոցով տեղեկացրել է, որ դաբաղի վիրուսի SAT-1 տիպի նկատմամբ նման պատվաստանյութ Իրանի Իսլամական Հանրապետությունում չի արտադրվում։
Ռուսաստանի Դաշնության «Կենդանիների առողջության պահպանման դաշնային կենտրոն» հաստատության կողմից առաջարկվել է կիրառել «SAT-1/Кения/2017» արտադրական շտամով արտադրված պատվաստանյութը, իսկ «Շոլկովսկի բիկոմբինատ» կազմակերպությունն առաջարկել է՝ «SAT-/NMB/2025» արտադրական շտամի պատվաստանյութը (կցվում է)։
ՀՀ էկոնոմիկայի նախարարությունը դիմել է Հայաստանի Հանրապետության «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» փակ բաժնետիրական ընկերությանը՝ Ռուսաստանի Դաշնության արտադրողների կողմից ներկայացված պատվաստանյութերի ուսումնասիրության և վերլուծության նպատակով։
Հայաստանի Հանրապետության «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» փակ բաժնետիրական ընկերության 2025 թվականի հուլիսի 15-ի 01-04/57 գրությամբ (կցվում է) առաջարկվում է կիրառել Ռուսաստանի դաշնության «Կենդանիների առողջության պահպանման դաշնային կենտրոն» (ФГБУ ВНИИЗЖ) հաստատության կողմից ներկայացված «SAT-1/Кения/2017» արտադրական շտամով պատրաստված պատվաստանյութը (կցվում է)։
Հարկ է նշել, որ արտադրողների կողմից 2025 թվականի հունիսի 6-ի N УМ-25-26/12764 գրությամբ ներկայացված պատվաստանյութի մատակարարման ժամկետները սահմանվել են 60-90 օր։ Սակայն, 2025 թվականի օգոստոսի 1-ի N ФС-КС- 7/1497 գրությամբ Ռուսաստանի Դաշնության «Կենդանիների առողջության պահպանման Կենտրոն» դաշնային պետական բյուջետային հաստատության կողմից առաջարկվել է «SAT-1/Кения/2017» արտադրական շտամով պատրաստված պատվաստանյութի մատակարարումն իրականացնել երկու փուլով՝ առաջին փուլը՝ պայմանագրի կնքման օրվանից 14 օրվա ընթացքում, իսկ երկրորդ փուլով՝ պայմանագրի կնքման օրվանից 30 օրացուցային օրվա ընթացքում։
Այսպիսով, հանրապետությունում դաբաղ հիվանդության նկատմամբ կայուն անասնահամաճարակային իրավիճակը և միջազգային պայմանագրերի կատարումն ապահովելու նպատակով անհետաձգելի անհրաժեշտություն է առաջացել ձեռք բերել 3 292 200 մլ (1 646 100 չափաբաժին) «SAT-1/Кения/2017» արտադրական շտամով պատրաստված պատվաստանյութ՝ 261 530 872 (ներառյալ ԱԱՀ) ՀՀ դրամի չափով (կցվում է՝ Հաշվարկ 1) 1 937 376 հատ (խոշոր և մանր եղջերավոր կենդանիներ) միջոցառումներ իրականացնելու նպատակով։
Միաժամանակ հարկ է նշել, որ Ռուսաստանի Դաշնության «Կենդանիների առողջության պահպանման դաշնային կենտրոն» հաստատության 2025 թվականի օգոստոսի 13-ի N 71/15624 առցանց գրության (կցվում է), ինչպես նաև 2025 թվականի օգոստոսի 26-ի N 601-25 ՀՀ  էկոնոմիկայի նախարարության և Ռուսաստանի Դաշնության «Կենդանիների առողջության պահպանման դաշնային կենտրոն» հաստատության Պայամանագրի (կցվում է), համաձայն Ռուսաստանի Դաշնության «Կենդանիների առողջության պահպանման դաշնային կենտրոն» հաստատության կողմից որպես նվիրաբերություն տրամադրվել է  100 000 մլ (50 000 դոզա) «SAT-1/Кения/2017» արտադրական շտամով պատրաստված պատվաստանյութ՝ ելնելով վերոգրյալից անհրաժեշտ է  ձեռք բերել 3 192 200 մլ (1 596 100 չափաբաժին) «SAT-1/Кения/2017» արտադրական շտամով պատրաստված պատվաստանյութ՝ 253 548 566 (ներառյալ ԱԱՀ) ՀՀ դրամի չափով (կցվում է՝ Հաշվարկ )։
Նախագծում անասնագլխաքանակի հաշվարկների հիմքում դրվել են 2025 թվականի հունվարի 1-ի դրությամբ տեղական ինքնակառավարման մարմինների կողմից իրականացված անասնագլխաքանակի հաշվառման տվյալները։

3. Տվյալ բնագավառում իրականացվող քաղաքականությունը
Որոշման նախագծի ընդունումն իրականացվող քաղաքականության փոփոխություն չի նախատեսում:

4. Կարգավորման նպատակը և բնույթը
Հայաստանի Հանրապետությունում դաբաղի հիվանդության նկատմամբ կայուն անասնահամաճարակային իրավիճակը պահպանելու և ապահովելու նպատակով ծագել է համապատասխան պատվաստանյութի գնման անհետաձգելի հրատապ պահանջ։
Հաշվի առնելով գնման գործընթացի առանձնահատկությունը, գնման առարկայի ձեռքբերման խիստ անհրաժեշտությամբ, հրատապությամբ և կարևորությամբ պայմանավորված նպատակահարմար է 3 192 200 մլ «SAT-1/Кения/2017» արտադրական շտամով պատրաստված պատվաստանյութ 253 548 566 (ներառյալ ԱԱՀ) ՀՀ դրամի չափով՝ 12,73 ՌԴ ռուբլուն համարժեք ՀՀ դրամ (79,43 ՀՀ դրամ) միավորի գնով ձեռքբերումն իրականացնել «Գնումների մասին» օրենքի 23-րդ հոդված 1-ին մասի 2-րդ կետի համաձայն՝ Ռուսաստանի Դաշնության «Կենդանիների առողջության պահպանման Կենտրոն» դաշնային պետական բյուջետային հաստատությունից:
Միաժամանակ, նախագծի ընդունումը կկարգավորի անասնաբույժների միջոցով դաբաղ հիվանդության նկատմամբ կանխարգելիչ միջոցառումների համար հաշվարկված վարձատրության տրամադրումը, որը կազմում է 399 838 128 ՀՀ դրամ (ներառյալ ԱԱՀ)։
Անասնաբույժի պատվաստման իրականացման գինը (ծառայության մատուցման վճար) հաշվարկվում է ըստ պայմանական միավորի (ՀՀ կառավարության 2022 թվականի հոկտեմբերի 6-ի N 1544-Լ որոշում) և մեկ պայմանական միավորի գին է սահմանվել 200 ՀՀ դրամ։
Այսպիսով, հանրապետությունում դաբաղ հիվանդության դեմ կայուն անասնահամաճարակային իրավիճակ ապահովելու նպատակով անհրաժեշտ է ՀՀ էկոնոմիկայի նախարարությանը հատկացնել 654 086 694 ՀՀ դրամ, որից հակադաբաղային պատվաստանյութի ձեռքբերման համար՝ 253 548 566  ՀՀ դրամ (ներառյալ ԱԱՀ), անասնաբույժերի վճարը՝ 399 838 128 ՀՀ դրամ (ներառյալ ԱԱՀ) և Զվարթնոց օդանավակայանից տեղափոխման ծախս՝ 700 000 ՀՀ դրամ։
Պատվաստանյութի միավորի գինը հաշվարկվել է՝ հիմք ընդունելով  հետևյալ հղումը 
https://www.exchange-rates.org/exchange-rate-history/rub-amd-2025՝ 1 ՌԴ ռուբլու միջին հաշվարկային կուրսը կազմել է մոտ 5,2 դրամ։
Հայտնում եմ, որ պահանջվող ֆինանսական միջոցի՝ դաբաղի դեմ պատվաստանյութի միավորի արժեքի հաշվարկի համար հիմք է հանդիսացել արտադրողի կողմից ներկայացված գնային առաջարկը։
Նախագծի ընդունումը հնարավորություն կընձեռնի խուսափել տնտեսությանը պատճառվող վնասներից։ Ներկայացվում է «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» փակ բաժնետիրական ընկերության կողմից դաբաղի հիվանդության բռնկման և տարածման արդյունքում կենդանիների անկման և կենդանիների մթերատվության նվազման հետևանքով առաջացած հնարավոր տնտեսական վնասի հաշվարկը (կցվում է)։
Վերոնշյալ գումարը նախատեսված է հատկացնել 1187 Գյուղատնտեսության արդիականացման ծրագրի 12004 «Հայաստանի Հանրապետության ագրոպարենային ոլորտի սարքավորումների լիզինգի աջակցության ծրագիր» միջոցառումից՝ 399,695.3 հազար դրամ (այսուհետ՝ Միջոցառում) սուբսիդավորման չափի հաշվարկման համար հիմք է ընդունվել 2022 և 2023 թվականների փաստացի պորտֆելների միջին տարեկան 14.2 մլրդ դրամը, մինչդեռ 2024թ․ փաստացի պորտֆելը կազմել է 6.3 մլրդ դրամ, բացի այդ շահառուները ձեռք են բերել նախատեսվածից ցածր արժեքով սարքավորումներ։
1104 «Գիտելիքահենք, նորարական տնտեսությանը և փոքր և միջին ձեռնարկատիրությանը աջակցություն» ծրագրի «12003 – Սկսնակ և փոքր բիզնեսին արտոնյալ պայմաններով վարկավորման տրամադրում» միջոցառման հատկացումներից առաջարկվում է 44,967.2 հազար դրամ հատկացնել 1116-11001 միջոցառմանը:
1022-12013 դասիչով` «Հայաստանի Հանրապետությունում արդյունաբերական խեցգետնաբուծության զարգացման» ծրագրի շրջանակներում 2025 թվականին նախատեսվում է փոխհատուցել՝ 64,950․0 հազ․ դրամ, արդյունքային ցուցանիշ սահմանելով՝ մեկ միջին խեցգետնաբուծական համալիրի հիմնման համար փոխհատուցում, (Ծրագրի շրջանակներում հիմնվող միջին խեցգետնաբուծական համալիր, հատ՝ 1)։ Միջոցառման շրջանակներում առաջարկվում է նվազեցնել 66,033.5 հազար դրամ:
1187-12008 դասիչով` «ՀՀ-ում 2019-2024 թվականների տավարաբուծության զարգացման ծրագիր» միջոցառման Հանրապետությունում խոշոր եղջերավոր տոհմային կենդանիների ձեռքբերման համար տրամադրվող նպատակային վարկերի տոկոսադրույքների սուբսիդավորում միջոցառումից առաջարկվում է նվազեցնել 38,921.3 հազար դրամ:
1187-12020 դասիչով` «Մեղվաբուծության զարգացման փորձնական ծրագիր» 2025 թվականին նախատեսվում է փոխհատուցել 230,800․00 հազ․ դրամ (արդյունքային ցուցանիշ՝ 5770 մեղվափեթակ՝մեղվաընտանիքի հետ միասին):
Պահանջվող միջոցներից 13.7 մլն դրամը նախատեսվում է հատկացնել 1116-11001 միջոցառման շրջանակներում գնումների արդյունքում առաջացած տնտեսումներից:
Միաժամանակ տեղեկացնում ենք, որ նվազեցվող միջոցառումների մասով մինչև տարեվերջ ֆինանսական միջոցների վերականգնման անհրաժեշտությունը բացակայում է:

5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից:

6. Կապը կառավարության ծրագրի և ռազմավարական ծրագրերի հետ
Համաձայն ՀՀ կառավարության ծրագրի մասին ՀՀ կառավարության 2021 թվականի օգոստոսի 18-ի N 1363-Ա որոշման 2.4-րդ կետի՝ Գյուղատնտեսությունը բաժնի ապահովել կենդանիների և բույսերի հիվանդությունների կանխարգելման արդյունավետ համակարգի ներդրումը:

7. Ակնկալվող արդյունքը
Նախագծի ընդունման արդյունքում հանրապետության տարածքում կապահովվի գյուղատնտեսական կենդանիների դաբաղ հիվանդության բռնկման և տարածման կանխումը, կստեղծվի հիվանդության նկատմամբ պատվաստված անասնագլխաքանակի կայուն վարակամերժության ֆոն, անասնաբուժասանիտարական տեսակետից բարձրորակ կենդանական ծագման մթերքի և հումքի արտադրության արտահանման և ներկրման բարենպաստ պայմաններ, ազգաբնակչության առողջության պաշտպանություն զոոնոզ հիվանդություններից:
Միաժամանակ նախագծի ընդունման արդյունքում միջազգային հարթակներում կներկայացվեն հանրապետությունում դաբաղ հիվանդության դեմ ձեռնարկված և իրականացված միջոցառումների վերաբերյալ իրականացված քայլերը, ինչպես նաև կապահովվի միջազգային համագործակցության պարտավորությունների կատարումը։




ՏԵՂԵԿԱՆՔ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ  ԵԿԱՄՈՒՏՆԵՐԻ ՓՈՓՈԽՈՒԹՅԱՆ ՄԱՍԻՆ



««Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացում կատարելու և գնման գործընթաց մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում ծախսերի և եկամուտների փոփոխություններ չեն առաջանում։


ՏԵՂԵԿԱՆՔ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎԼՐԱՑՈՒՄ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ  ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ

1. Այլ իրավական ակտերում փոփոխությունների և/կամ լրացման անհրաժեշտությունը
««Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացում կատարելու և գնման գործընթաց մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա։
2. Միջազգային պայմանագրերով ստանձնած պարտավորությունների հետ համապատասխանությունը
««Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացում կատարելու և գնման գործընթաց մասին» Հայաստանի Հանրապետության կառավարության որոշման նախագիծը համապատասխանում է միջազգային պայմանագրերով ստանձնած պարտավորություններին։


